
GENERAL SӘMӘD BӘY MEHMANDAROV 
 

Mehmandarov Sәmәd bәy Sadıq bәy oğlu (16.10.1856 –
Lәnkәran, 12.02.1931 – Bakı) – Xalq Cümhuriyyәtinin hәrbi 
naziri, görkәmli hәrbi xadim, tam artilleriya generalı). İlk 
tәhsilini Bakıdakı Әddadiyә mәktәbindә almış, 1873-cü ildә 
Peterburqdakı 2-ci Konstantin hәrbi mәktәbinә daxil olmuş, 
Mehmandarov praporşik rütbәsi (ilkin zabit rütbәsi) alaraq, 1-ci 
Türküstan topçu briqadasına göndәrilmişdir. Sonralar 2-ci vә 
38-ci topçu briqadasında xidmәt keçәn Mehmandarov 1894-cü 
ildә Varşava dairәsinә göndәrilmiş, 1898-ci ildә isә Әlahiddә 
Zabaykalye hәrbi divizionuna dәyişilmişdir. Hәmin divizionun 
Çindә 1900–1901-ci illәrdә baş vermiş antiimperialist 
üsyanının qarşısının alınmasında iştirak etsә dә, çar generalların 
tәkidli tәlәbinә baxmayaraq, silahsız xalq kütlәlәrinә qarşı atәş 
açmağı zabit şәrәfindәn kәnar sayaraq, boyun qaçırmışdır.  

S.Mehmandarov 1904–1905-ci illәr RusiyaYaponiya 
müharibәsindә iştirak etmiş, 7-ci Şәrqi Sibir artilleriya 
divizionunun komandiri, eyni zamanda, Port-Arturun Şәrq 
cәbhәsinin artilleriya rәisi olmuşdur. Müharibәdә göstәrdiyi 
şücaәtlәrinә görә dördüncü dәrәcәli “Müqәddәs Georgi” ordeni 
ilә tәltif edilmiş vә general-mayor rütbәsinә layiq görülmüşdür.  

S.Mehmandarov Birinci Dünya müharibәsinin dә iştirakçısı olmuş, әvvәlcә 21-ci piyada 
diviziyasına, sonra isә 2-ci Qafqaz Ordusuna komandanlıq etmiş, hәmin vәzifәlәrdә dә ona tapşırılan әn 
mәsuliyyәtli tapşırıqları uğurla yerinә yetirmişdir. S.Mehmandarov 1915-ci il martın 22-dә tam general 
rütbәsinә layiq görülmüşdür.  

Fevral inqilabından (1917) sonra rus ordusunun bolşeviklәşmәsi vә ordu daxilindә anarxiyanın 
artması ilә әlaqәdar Mehmandarov istefa verәrәk, 1918-ci ilin payızında vәtәnә qayıtmışdır.  

1918-ci il noyabrın 1-dә Azәrbaycan Xalq Cümhuriyyәti hökumәti Hәrbi Nazirliyi bәrpa etmәk 
barәdә qәrar qәbul edәrkәn Mehmandarov Cümhuriyyәt Ordusunda xidmәtә çağırılaraq, hәrbi nazirin 
müavini tәyin edildi, nazirliyin vә ordunun formalaşdırılması ona tapşırıldı. Mehmandarovun 
peşәkarlığı, tәşkilatçılıq qabiliyyәti, başlıcası isә Azәrbaycanın müstәqilliyinә sәdaqәti yeni şәraitdә dә 
tezliklә öz tәsdiqini tapdı vә 1918-ci il dekabrın 25-dә o, hәrbi nazir tәyin edildi.  

Ordu quruculuğunun milli zәmindә qurulması vә aparılması Mehmandarovun hәrbi nazir kimi 
izlәdiyi әsas xәtt idi. Mәhz onun tәşәbbüsü ilә Gәncә hәrbi mәktәbinin bazasında әvvәlcә Praporşiklәr 
mәktәbi, sonra isә Hәrbiyyә mәktәbi açıldı. Eyni zamanda, İstehkamçılar mәktәbi, Hәrbi dәmiryolçular 
mәktәbi, Şuşa hәrbi-feldşer mәktәbi fәaliyyәtә başladı.  

S.Mehmandarov xidmәtә başlamasının elә ilk günlәrindәn Azәrbaycan dilinin orduda әsas dil kimi 
işlәdilmәsi barәdә göstәriş verdi vә bütün qeyri-azәrbaycanlı zabitlәr qarşısında belә bir tәlәb qoydu ki, 
komanda sözlәrini Azәrbaycan dilindә öyrәnsinlәr. O, hәrbi qulluqçuların Qurani-Kәrimin altından 
keçmәklә, Vәtәnә sәdaqәt andı içmәlәrini vacib saydı, milli vә tarixi rәmzlәri özündә әks etdirәn döyüş 
bayraqlarının vә geyim formalarının layihәlәrini tәsdiqlәdi, Azәrbaycan xalqının zәngin hәrbi tarixinin 
öyrәnilmәsinә vә hәrbi qulluqçular arasında yayılmasına, hәtta әsgәrlәrin qidalanmasında milli 
xörәklәrin üstünlük tәşkil etmәsinә göstәriş verdi.  

S.Mehmandarov Hәrbi Nazirlikdәki fәaliyyәtinin ilk günlәrindәn qoşunlardakı vәziyyәtlә tanışlıq 
mәqsәdilә hәrbi hissәlәrdә olmuşdu. Bunun nәticәsindә aşkara çıxan ciddi nöqsanları aradan qaldırmaq, 
әhalidә orduya inam yaratmaq üçün Mehmandarov xalqa müraciәt etdi, 1919-cu il fevralın 25-dә 
Parlamentdәki proqram xarakterli çıxışında, habelә digәr әmr vә yazışmalarında imkanlı şәxslәrin 
övladlarının xidmәtdәn yayındırılmasını sәrt tәnqid etdi. Әhalinin hәrbi xidmәt yaşı çatmış bütün 
kateqoriyalarının orduya cәlb edilmәsi üçün çağırış vә sәfәrbәrlik işinin yeni sistemi tәtbiq olundu, bu 

sistemi işlәk vәziyyәtә gәtirәcәk orqanların şәbәkәsi genişlәndirildi, fәrarilәrin, habelә imkanlı şәxslәrin 
xidmәtdәn yayınan övladlarının xidmәtә qaytarılması üçün daxili işlәr orqanları ilә әlaqәlәr 
güclәndirildi. Qoşunlarda xidmәt şәraitinin yaxşılaşdırılması üçün mütәmadi addımlar atılmağa 
başlandı. Ordunun çevik vә işlәk strukturları vә idarәetmә orqanları yaradıldı, konkret tarixi şәraitdә 
Azәrbaycanın hәrbi tәhlükәsizliyinin daha sәmәrәli tәmin edilmәsi vәzifәlәrinә uyğun olaraq, bu 
struktur vә idarәetmә orqanları daha da tәkmillәşdirildi, ordunun maddi-texniki tәchizatının 
yaxşılaşdırılması vә döyüş hazırlığının yüksәldilmәsi üçün zәruri tәdbirlәr hәyata keçirildi.  

Denikin qoşunlarının Azәrbaycan hüdudlarına hücum tәhlükәsinin qarşısını almaq mәqsәdilә Bakı 
әtrafında vә şimal sәrhәdi boyunca güclü müdafiә sisteminin yaradılması, Lәnkәran bölgәsindә 
ağqvardiyaçı hәrbi qüvvәlәrin separatçılığının qarşısının alınması üçün bölgәyә hәrbi qüvvәlәrin 
göndәrilmәsi, habelә 1920-ci ilin martında ermәni hәrbi qüvvәlәrinin Qarabağda başladığı hәrbi 
tәcavüzün aradan qaldırılması vә Cümhuriyyәtin әrazi bütövlüyünün qorunması S.Mehmandarovun 
hәrbi nazir kimi fәaliyyәtinin tarixi nәticәlәridir. Xüsusilә, Ermәnistan hәrbi qüvvәlәrinin Azәrbaycana 
istiqamәtlәnmiş tәcavüzünün qarşısının alınması üçün S.Mehmandarovun öz qәrargahını Gәncәdә 
qurması, buradan hәm QazaxAğstafa istiqamәtindә, hәm dә QarabağGәncә istiqamәtindә güclәnәn 
ermәni tәcavüzünün dәf edilmәsi üçün döyüşlәrin dәqiqliklә idarә edilmәsi Azәrbaycanın hәrb tarixinә 
yazılmış parlaq sәhifәlәrdir. 

Aprel işğalı (1920) ilә әlaqәdar S.Mehmandarov vәzifәsindәn istefa verdi. Azәrbaycanın 
müstәqilliyinә qәnim kәsilmiş qüvvәlәr onu Gәncә üsyanının tәşkilindә günahkar bilәrәk, 1920-ci il 
iyunun 4-dә Ә.Şıxlinski ilә birlikdә hәbs etdilәr. Yalnız Nәriman Nәrimanovun işә qarışmasından sonra 
Mehmandarov bolşevik terrorundan xilas oldu vә Ә.Şıxlinski ilә bәrabәr bir il Moskvada yaşamaq 
mәcburiyyәtindә qaldı. Mehmandarov 1921-ci ilin yayında Bakıya qayıdaraq, Xalq Hәrbiyyә vә 
Bәhriyyә Komissarlığında işә düzәlmiş, 1924–28-ci illәrdә Birlәşmiş Komandirlәr mәktәbindә müәllim 
işlәmiş, 1929-cu ildә isә tәqaüdә çıxmışdır. 1931-ci ildә dünyasını dәyişәn Sәmәd bәy Mehmandarov 
Çәnbәrәkәnd qәbiristanlığında dәfn edilmişdi. 

